
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МУУРЫН ЧИХ

	Тэр үед Дээд ба Ильины завод гэж сураггүй байсан цаг. Манай тэнд зөвхөн Хээрийн, Сысертийн гэдэг хоёр завод байсан билээ. Хойд завод төмрийн хүдэр бага зэрэг хайлуулдаг. Сысертийн завод, хасгийн нутаг орох зам дээр байсан болохоор овоо нэрд гарсан завод байлаа. Нааш цааш явсан унаатай, унаагүй хүн дайрч гардаг их хөлийн газар бөгөөд заводынхон өөрсдөө ч Ревдагийн ойролцоо байдаг зогсоол руу төмрөө тээдэг байв. Эргэн тойрон тосгон суурин олон, замд хүн хартай уулзаж, элдвийн сонин юм дуулна.

	Манай эндхийн Хээрийн завод Сысертийг бодвол бөглүү газар. Зэсийг төмрийн хүдрээс илүү хайлдаг байжээ. Хайлсан зэсээ хөсгөөр зогсоолд тээж аваачна. Хөсгөөр яваа тэдэнд дайралдсан хүнтэй хамаагүй уулзаж ярих, юм хум асуух зав чөлөө байсангүй. Манаа харуулын чангыг хэлэх үү! Манай тэнд өтгөн ой шугуй, намаг, уулс элбэг бөгөөд Ташуу гарам нэртэй ганцхан тосгон байдаг билээ. Манай дээдчүүл нүхэнд хоригдсон мэт юу ч үзэж дуулаагүй улс. Эзэнд юм үзээгүй тийм л амьтад хэрэгтэй байжээ.

	Манай тэндхийн заводод нам тайван харин Сысерьт бол харж хандах хэрэг гардаг газар билээ.

	Эзэн Сысертэд шилжин очиж, Сысертийн завод гол завод нь болсон юм.

	Манай тэндхийн заводод зөвхөн харуул манаа нэмж чандлаад,

	— Энд тэндхийн хүмүүс бүү сэлгүүцүүл, ажилчдаа хатуухан барьж бай гэж зарц нартаа даалгаад орхижээ.

	Завод буйд газар байдаг болохоор юуных нь хол ойрын хүмүүс сэлгүүцэх билээ. Төдхөн Сысерть рүү зам тавьсан ажээ. Олон мод газар сургааг дэвсэж, намаг дундуур тавьсан тул тэр үедээ муу зам байсан гэж ярьдаг. Сургааг дээгүүр дэржгэнүүлэхэд элэг бөөр унагах шахна. Үргэлж наашаа цаашаа сүлжих болсон одоо цагтай адилгүй, тэр замаар урьд хүн цөөн зорчдог байжээ. Гагцхүү эзний зарц нар, харуул манааныхан л тэр замаар явна. Тэд ихэвчлэн морь унаж явах тул зам муу байна гэж санаа үл зовно. Эзэн өөрөө Хээрийн завод орохдоо чаргаар явна. Цас орж, чаргаар явж болоход л зун амжаагүйгээ нөхөж авна. Хүмүүсийг санаанд үгүй байхад гэв гэнэт буучихъя гэж хичээдэг ажээ. Хээрийн заводоос өнөөдөр үдээс хойш яваад маргааш үдийн хэрд буцаад ирдэг байв. Үзтэл, хэн нэгэн хүнийг гэнэдүүлэх санаатай байдаг ажээ. Иймээс эзнийг өвлийн улиралд хэдийд ч ирж магадгүйг хүн бүхэн андахаа байжээ. Сургааг дэвссэн замаар тэмтчүүлэх бас дургүй, тэрэгний замаар огт явдаггүй байсан билээ. Морь унаж чаддаггүй байсан биз. Нас нь ахисан хүн гэж ярьдаг байсан. Яаж ч мориор явж байх вэ дээ! Өвөл болж цас унатал хүмүүс амар тайван байдаг ажээ. Захирагч догшин ширүүн, тэгээд эзэн ирэхээрээ бур ч буруутгах юм мундахгүй олно.

	Тэр жил эзэн яг намрын шавар шавхайны үеэр ирж, урьдын адил завод уурхайгаар ч орсонгүй, захирагчийнд буужээ. Ирэнгүүтээ конторынхныг бүгдийг хар лам нарын хамт дуудуулжээ. Орой болтол албаны хүмүүстэй байсаар маргааш нь Хойд заводоор дайраад тэр өдрөө хот руу явжээ. Ид намрын шавар шавхайтай цагаар ирэх нэг яаралтай хэрэг гарч дээ. Бие хамгаалагч нар нь ч их нэмэгдсэн байна. «Юу бол оо юм бол? Мэдэх юм сан» гэсэн яриа ажилчдын дунд тархжээ.

	Одоо цагт бол унаатай, явган ч хамаагүй Сысерть орж мэдээд ирнэ. Хамжлагат ёсны үед ямар байв? Явах шалтаг олох хэрэгтэй, бас ч тэр бүр явуулахгүй. Бүх хүн тоотой, дэглэм хатуу тул оргоод явах ч аргагүй. Гэсэн ч яваад ирье гэсэн нэг залуу гарчээ.

	— Би бямба гарагийн орой ажил тарахаар л Сысерть рүү гүйчихье. Ням гарагийн орой эргээд ирнэ. Тэнд миний таних хүн бий. Юу болсныг дор нь мэдээд ирнэ гэж тэр хүү хэлжээ.

	Тэр хүү яваад эргэж ирсэнгүй. Хэсэг хүлээж байгаад захирагчид хэлэхэд тэр хүүг эрье гэж захирагч огт бодохгүй ажээ. Юу болж байна вэ? гэж гайхмаар болжээ. Дахиж хоёр хүн яваад бас л эргэж ирсэнгүй тэр чигтээ боллоо. Харуулынхан өдөрт гурван удаа айл бүрээр орж эрчүүдийг гэртээ бүгд байна уу гэж бүртгэх болсон нь заводын ганц сонин явдал байлаа. Ойд түлээ түүх, өвс татах, хадлан хадахад заавал зөвшөөрөлтэй явна. Манаачтай, бөөнөөр нь явуулдаг болов.

	— Ганц хоёроор явуулж болохгүй, гурван хүн оргочхоод байгаа гэж захирагч хэлдэг байв.

	Гэр бүлтэй хүнийг ой руу зүглүүлэхийг огт больжээ. Захирагч зам дээр харуул суулгаж, хамгийн итгэлтэй хүнээ шилж тавьсан тул хэнээс нь ч гуйгаад тусгүй. Сысертэд ямар нэг хэрэг гарсан нь тодорхой боллоо. Эзний төлөөний хүмүүсийн таалалд огт нийцэхгүй л юм болж дээ.

	— Яаж ийж байгаад мэдэх хэрэгтэй байна гэж хүмүүс завод, уурхайгүй шивнэлдэх боллоо.

	— Ах нар минь би яваад ирье. Эд ямар хүүхнүүдийг бүрэн байна уу гэж гэрээр нь орж бүртгэх биш. Би эмгэн ээжтэйгээ хоёулаа байдаг, манайхаар л ер ордоггүй юм даг. Бүстэй хүн байдаггүйг ч тэд мэднэ. Сысертэд бас л ингэж байгаа байлгүй. Би үүнийг мэдээд ирж чадна гэж уурхайнхны нэг охин хэлжээ.

	Тэр охин сэргэлэн цовоо... уурхайд ажил хийдэг, хашир охин билээ. Гэвч эрчүүл, бүсгүй хүнийг ийм юманд явуулж заншаагүй улс.

	— Ангаахай Дуняха минь чи яаж ганцаараа ой дундуур дөчин мод газар явах юм бэ? Намар цаг, чоно элбэг. Үхэр шинших яс ч үлдээхгүй шүү дээ гэхэд, Дуняха:

	— Ням гарагийн өглөөгүүр гараад явна. Гэгээн цагаан өдөр чоно хаанаас зам дээр гарч ирж зүрхлэх юм бэ? Яаж мэдэх вэ, сүх аваад явна гэв.

	— Сысертэд таних хүн бий юу дээ?

	— Хүүхнүүд хаа мундах вэ дээ. Тэднээс л хэрэгтэй юмаа мэдээд авна.

	— Хүүхнүүд юу мэддэг юм бэ? гэж зарим эрчүүд эргэлзэв.

	— Хүүхнүүд эрчүүдийн мэддэгийг бүгдийг мэднэ, бас илүү ч мэдэх юм бий гэж Дуняха хариулав.

	Ийнхүү хэсэг маргаж байгаад:

	— Ангаахай Дуняха минь, үнэндээ чи л явбал дөнгөж магад. Харин ийм юманд бүсгүй хүнийг ганцаарыг явуулах бидэнд л ичгэвтэр юм даа. Чамайг чоно барьчихна даа гэж эрчүүл хэлжээ.

	Тэгтэл нэг залуу хүрч ирээд яриа болж байгааг мэдмэгц:

	— Би цуг явъя гэв.

	Дуняхын царай улайсан боловч дургүйцсэнгүй:

	— Хоёул явахад зугаатай. Харин чамайг Сысертэд бариад авах бол уу даа гэхэд,

	— Барьж чадахгүй гэж хүү хариулжээ.

	Ингээд Дуняха тэр залуутай цуг явжээ. Заводоос замаар явсангүй, арын хашаагаар гараад замаар яваа хүнээс нуугдан, ой руу оржээ. Тайван явсаар Ташуу гарам тосгонд хүрч гүүрэн дээр гурван хүн зогсож байхыг харжээ. Үзтэл харуул болох нь магад ажээ. Чусын гол хөлдөөгүй ч гэсэн ус хүйтэн, эх адгаар алиар нь ч сэлж гарах аргагүй байв. Дуняха ой дотроос ажиглаж байгаад:

	— Хонгор найз Матюха минь надтай хамт явах арга чамд алга. Өөрөө ч амиа алдаж, намайг ч хөөдөх нь. Чи минь дарга нар мэдэхээс өмнө бушуухан гэртээ харь. Би бүсгүй хүний залиар аргалаад гарахыг бодъё гэв.

	Матюха, охиныг ятгаж, Дуняха өөрийнхөөрөө зүтгэж, хэсэг маргалдаж байгаад Матюха нь ой дотроос ажиглахаар болж, хэрэв Дуняхыг гүүрэн дээр зогсоохгүй бол буцах, гүүрэн дээр зогсоовол очиж салгаж авахаар ярьж тохирчээ. Дуняха гүүрэнд ойртож очоод сүхээ баттай нууж, ой дотроос гарч:

	— Ах нар аа, чоно! Ээ яадаг билээ, чоно! хэмээн хашхирсаар гурван эрийг халз чиглэн гүйв.

	Цаадуул нь бүсгүй хүн чононоос айж сандчиж явааг хараад инээлдэж зогсоно. Нэг нь охиныг ташиж унагаах гэж хөлөө урдуур нь тавьсан боловч Дуняха сэрэмжтэй явсан учир ойчсонгүй.

	— Ээ, яадаг билээ, чоно! Ээ яадаг билээ чоно! гэж хашхирсаар өнгөрөөд гарчээ.

	Гурван эр хойноос нь хөөж:

	— Хормой дээрээс чинь шүүрлээ! Хормой дээрээс чинь шүүрлээ! Бүү зогс, гүйгээд бай! хэмээн хашхиралдана.

	Ой дотроос харж байсан Матюха:

	— Гараад явчихлаа шүү, ангаахай чинь! Мөн сүрхий охин оо! Ийм хүн өөрөө ч алзахгүй, нөхрөө ч хөөдөхгүй шүү. Цаашаа одоо гайгүй, тойроод явчихна. Оройтож л чонотой дайралдах вий дээ! гэж бодож зогслоо.

	Матвей эргүүлээс өмнө амжаад харьжээ. Хэн ч мэдэж, юу ч болсонгүй өнгөрөв. Маргааш нь Матвей энэ бүгдийг уурхайчдад ярихад урьд явсан хүмүүсийг Ташуу гарамд барьж авч гэдгийг бүгдээрээ мэдэж авчээ.

	— Манайхан тэнд л цоожтой саванд дөнгөтэй хоригдож байх нь ээ. Даанч захирагч тэднийг огт эрж сурахгүй байсан юм, хаана байгааг мэдэж байсан хэрэг байж шүү. Ангаахай минь л баригдаж тэнд битгий очоосой доо! Дуняха минь яаж эргэж ирдэг бол! гэж ярьж байгаад ажилчид таржээ.

	Дуняха яаж явав? Ой дундуур тойруу замаар явсаар Сысерть хүрчээ. Хээрийн заводын харуулынхныг Сысертээс буцаж явахад ганцхан удаа л харсан ажээ. Нуугдаж байгаад тэднийг өнгөрөөд гарахаар нь цаашаа гүйжээ. Нэлээд ядарч явж гэгээтэй байхад Сысерть орж амжжээ. Замд нь харуулынхан бас дайралджээ. Харин тэднээс буруулаад гарах хялбархан байв. Ой руу эргэж ороод ногооны газар дундуур орж ирэхэд ойрхон худаг байлаа. Худаг дээр хүүхнүүд байж, Дуняха тэдний дунд ороод мэдэгдэхгүй болов. Нэгэн эмгэн:

	— Чи чинь хэний охин бэ? Манай эндхийн хүн биш шиг? гэхэд, Дуняха тэр эмгэнд итгээд:

	— Би Хээрийн заводоос явна аа гэж хариулав.

	— Чи яаж давж гарч ирэв? Энд тэндгүй харуул гаргасан шүү дээ. Манай эндээс явсан эрчүүл танайхыг хүрч чадахгүй байгаа юм. Явсан хүн бүр алга болчихдог гэж тэр эмгэнийг ярихад, Дуняха ч эмгэнд бас ярьжээ.

	— Охин минь манайд оч. Би гэртээ ганцаараа, манайхыг нэгждэггүй юм. Хэрэв хүн ирвэл голын цаад талд суудаг ач охин нь гэж хэлээрэй. Ач охин минь чамтай төстэй ч юм байна. Чи арай биерхүү юм шиг байна. Нэр чинь хэн гэдэг вэ?

	— Миний нэр Дуняха гэдэг.

	— Ашгүй дээ. Миний ач охиныг бас Дуня гэдэг юм.

	Дуняха энэ эмгэнээс бүгдийг мэдэж авчээ. Эзэн хаашаа ч юм хол газар зугтааж алга болжээ. Долоо хоног бүр элч нар нь нааш цаашаа давхидаг ажээ. Эзэн байнга элдвийн заавар ирүүлэх бөгөөд захирагч Ванька Шварев эзний тэр зааврыг ажилчдад уншиж танилцуулдаг гэв. Тэндхийн төмрийн завод бүр хаагджээ. Ажилчид нь Щелкуны зам дээр гүн шуудуу ухаж шороон далан овоолж тэр зүгээс л ирнэ гэж хүлээдэг болжээ. Башкирчууд бослого гаргасан гэж ярих боловч үнэндээ тийм биш юм. Алс холын завод, тосгонд хасгуудын дотор ажилчдын бослого гарч, башкирчууд тэдэнтэй нийлжээ. Тэд заводын эзэд, баячуулыг багалдуурдаж байгаа ажээ. Боссон ардуудын гол даргыг Омельян Иваныч гэх бөгөөд зарим нь түүнийг хаан хүн юм гэнэ, зарим нь жирийн хүн юм байх аа гэлцэнэ. Ямар ч л гэсэн ардуудад эрх чөлөө олгодог заводын эзэд, баячуулыг хүйс тэмтэрдэг юм байх! Заводын эзэн залийн тулам айгаад зугтаасан ажээ!

	Сысертьд бас л өдөрт гурван удаа ажилчдыг ажил дээр нь шалгаж, гэр орноор нь эргүүл явдаг бөгөөд энд арай л илүү хатуу бололтой. Бүртгэхэд алга байсан хүний гэр орныхныг дөнгөлөөд шоронд хийдэг ажээ. Эргүүлээс хожимдсон хүн ирж:

	— Би ирлээ, Ажил хийж байж хоцорчихлоо гэхэд

	— Дахиад битгий хожимдоорой! гэж хэлээд орхивч, гэр орныхныг нь хоёр гурав хоногоор шоронгоос гаргалгүй байлгадаг болжээ.

	Ингэж ажилчдыг зовоодог болж, захирагч бүр гинжтэй нохойноос дор болжээ.

	Гэвч оройн эргүүл өнгөрмөгц ажилчид тэр эмгэнийд цугларч юу болж, яаж байгааг Дуняхаас асуусанд, охин бүгдийг ярьжээ.

	— Бид танай руу хэд хэдэн хүн явуулсан, нэг нь ч эргэж ирээгүй гэж тэднийг ярихад, Дуняха,

	— Манай тэнд мөн ялгаагүй, явсан хүн л таг чиг болчихдог! Чусын гол дээр л бариад авдаг байх нь гэж хэлэв.

	Ийнхүү ярилцаж ярилцаж, Дуняхыг Хээрийн завод руу хэрхэн буцаах тухай арга бодоцгоов. Ташуу гарам дээр хүлээж байгаа биз. Хажуугаар нь яаж гарна даа?

	— Терсутын намаг дундуур Гальяныг дайраад явбал болох л юм сан. Тэгтэл энэ охин газар мэдэхгүй хүргэж өгөх хүн байхгүй... гэж нэг хүн хэлсэнд, гэрийн эзэн эмгэн:

	— Манайхнаас хүргээд өгөх зоригтой хүүхэн олдохгүй гэж үү? Энд хүүхнүүдийг гэрээр нь хэсэж бүртгэдэггүй биз дээ. Терсутын хавиар бишгүй явж цангис түүдэг шүү дээ. Тэд дөхүүлээд өгөхгүй яах вэ. Харин чи цаашаа явах зам сайн заагаад өг. Оройтож төөрөх вий, чонын хоол болно шүү гэв.

	Тэр хүн Дуняхад зам зааж өгөв. Эхлээд Терсутын намаг дундуур явсаар Мочалов голыг уруудан Гальяны намгаар дайрч яв. Гальяны намаг Чус гол хүрдэг юм. Газар давч хэцүү шүү. Цааш нь төд Хээрийн уурхайнууд залгана гэж заажээ.

	— Тэнд нэг хүрээд авбал оройтсон ч аюул алга. Гальяны намаг Бодлон уул хоёрын хооронд газрын муур хэсэж явдаг юм. Хүнд хоргүй, чихээ харуулбал чоно түүнээс айдаг учир тэр хавьд чоно ховор байдаг. Муурт их найдах хэрэггүй, болж л өгвөл, гэгээтэй дээр завод хүрэхээр сайн гүйгээрэй. Газрын муур явдаг гэж ярьдаг ч цуу үг байж магад. Хэн ч түүнийг үз ээ билээ дээ? гэж ярьжээ.

	Зоригтой хүүхнүүд ч гарч, Дуняхаг Мочалов гол хүртэл дөхүүлж өгөхөөр болжээ. Тэд үүрийн бүрэнхийгээр манаачийн хажуугаар сэм өнгөрч заводын цаад талд гарав.

	— Биднийг бөөнөөрөө явахад арай чоно барьчихгүй биз. Айгаад хавьтахгүй байлгүй. Эртхэн гэр өөдөө эргэх юм шүү. Зочинд маань дөхөж авах нь ч дээр гэж хүүхнүүд ярьж явав.

	Тэд ингэж ярьж явсаар дуу дуулцгаав. Терсутын хавиар цангис бишгүй л түүдэг хэзээний мэдэх нутаг хойно дуу дуулж явахаас яах вэ дээ?

	Мочалов гол хүрч Дуняхатай салах ёс хийх болжээ. Өдөр эрт байлаа. Нартай, аятайхан өдөр таарчээ. Мочалов голоос Гальяны намаг дундуур явахад Хээрийн завод хүртэл арван таван модоос хэтрэхгүй гэж зам зааж өгсөн өвгөн хэлсэн билээ. Гэгээтэй хүрнэ. Чоно ч дайралдахгүй байна, дэмий айж тэвджээ.

	Хүүхнүүд салах ёс хийж, Дуняха цааш ганцаараа явлаа. Газар мэдэхгүй, аймшигтай шигүү ой дундуур явахад нэг л биш ажээ. Дуняха хэдий зүрхтэй ч гэсэн байн байн эргэж харсаар явж жаалхан төөрчээ.

	Төөрч мунгинаж явсаар нэг мэдсэн харанхуй болж, зүг бүрд нь чоно ульж эхлэв. Тэр жил манай нутгаар чоно элбэг, намар болж, бүр заводын дэргэд улилддаг байсан юм.

	Хэрэг биш боллоо гэж Дуняха мэдээд, хэчнээн юм олж сонсовч түүнийгээ нөхдөдөө хүргэж чадахгүй нь үү! гэж боджээ. Залуу насаа бас харамсана. Анх гарахад дөхүүлж өгсөн Матвей гэдэг залууг дурсаж бодов. Чоно улам л ойртсоор ажээ. Одоо яадаг бил ээ? Зугтаавал, ганцхан дайраад л тастаад хаячихна. Нарсны оройд авираад гарвал, намайг ойчтол сахиад хэвтчих байх даа гэж боджээ.

	Хэвгий газар дайралдаад байхыг бодоход намаг Чус гол руу уруудаж байгаа бололтой. Зам заасан өвгөн ч ингэж хэлсэн юм. «Ядахдаа Чус гол хүрээд авах юм сан» гэж Дуняха бодоод яаралгүй явахад сүрэг чоно өсгий дээр гишгэн алдан дагана. Дуняха сүхтэй яваа ч гэсэн сүхээр яах билээ дээ!

	Гэнэт өмнө нь тавь шахам алхмын цаана хоёр хөх гал гялсхийв. Яг л муурын чихтэй ив ижил, доогуураа өргөн, дээшлэх тусмаа нарийссаар төгсжээ.

	Чоно галаас айдгийг Дуняха мэдэх тул, юун гал байх билээ ч гэж бодсонгүй, тэр зүг ухасхийн гүйжээ.

	Гүйж хүрвэл яг л хоёр гал улалзаж байх бөгөөд хооронд нь муурын гавал шиг төвгөрхөн газар байжээ. Дуняха галын хооронд орж зогсоод эргэж харахад чоно ч хоцорсон байв. Хоёр гал улам тэлж, хоорондох дов нь өндөр болж байх шиг санагдана. Түлээ модгүй яаж ийм гал шатдаг юм бол гэж Дуняха гайхав. Зориг гаргаж гараа ээхэд элчгүй ажээ. Гараа бүр ойртуулбал, муур чихээ сэгсрэх шиг нөгөө гал далдичсанаа дахиад эгцрэн улалзлаа.

	Дуняха галаас эмээвч, ямар буцаад чоно руу гүйлтэй биш. Хоёр галын хооронд зогсоод харахад гал улам дээшээ дүрэлзэн, энгээрээ ч тэлж байх ажээ. Газраас чулуу авч үзэхэд хүхэр үнэртэж байлаа. Тэгэхэд газрын муур байдаг гэж Сысертийн өвгөний ярьсан Дуняхын санаанд орж ирэв. Алт бидэрлэсэн зэс бүхий элстэй газар галт чихтэй муур байдаг гэж Дуняха урьд бас сонссон ажээ. Тэр муурын чихийг хүмүүс харсан боловч биеийг нь хэн ч олж үзээгүй билээ. Галт чихтэй муур газрын доогуур явдаг ажээ.

	Дуняха, муурын чихний хооронд зогсож байхдаа, цаашаа яаж явдаг бил ээ? Чоно ч нэг юм арилав бололтой. Харин хэр зэрэг холд оо бол? Галаас холдохоор л гүйгээд ирэх байлгүй. Энд зогсоод байя гэх хүйтэн, өглөө болтол тэсэхгүй гэж боджээ.

	Ингэж бодож байтал нөгөө хоёр гал үзэгдэхээ больж, харанхуй болов. Чоно ойр зуур байна уу? гэж эргэн тойрон ажиглахад ашгүй алга болжээ. Гэвч харанхуйд хаашаа явах билээ! гэж бодтол нөгөө хоёр гал дахин улалзаж, Дуняха тэр зүг гүйлээ. Хөөгөөд хөөгөөд гүйцэлгүй явсаар Чусын гол хүрчээ. Муурын хоёр чих голын цаад эрэгт харагдана.

	Чус голын мөс нимгэн, цөмөрч магадгүй авч яах вэ гэж бодох зав хаа байх билээ. Хоёр нарийхан сургааг цавчиж хаяад гаталж эхлэв. Мөс хагар тусаж байсан боловч цөмөрсөнгүй, арай гэж мөлхөж гарчээ. Сургааг аминд нь орлоо доо.

	Голын цаад эрэгт гараад мөн л муурын чихний хойноос гүйв. Яваа газраа ажиглаж Элстийн уурхай гэж таньжээ. Урьд энд алтны уурхай байсан бөгөөд Дуняха энд ажил хийж байсан ажээ. Явах замаа шөнө ч ганцаараа олох боловч, «Муурын чих нэгэнт намайг аюулаас аварсан юм, хүргээд өгөхгүй гэж үү?» гэж Дуняха бодоод, муурын чихний хойноос л гүйгээд байв.

	Ингэж бодож явтал «Тийм ээ, охин минь тийм! Чи зөв л тунгааж бодлоо!» гэж тэмдэг мэдэгдэх адил нөгөө гал солонгорон улам тодорч өөдөө дүрэлзэж байв.

	Ийнхүү муурын чих Дуняхаг Бодлон уулын бэлд байдаг Повераны гэгч хүдрийн уурхайд хүргэж иржээ. Яг заводод ирлээ гэсэн үг.

	Үүр цайх өдий ажээ. Дуняха гэрийн зүг болгоомжтой сэмхэн ойртов. Хүн л харагдвал хашааны яс модны ард нуугдах буюу эсвэл ногооны газар дундуур гүйнэ. Ингэж дөхсөөр гэрийнхээ хаяанд ирвэл гэрт нь хүн ярьж байх сонстов.

	Дуняха чагнаад, хэн нэгэн хүнийг отож байгааг мэдэв. Дуняхыг л отож байгаа билээ. Нэгэн эмгэнийг байшинд нь байнгын манаачаар суу гэж захирагч даалгажээ. «Хэрэв Дуняха баригдалгүй гарч чадвал эмэг эжийдээ л ирнэ» гэж захирагч болоод, өдөр шөнөгүй манаатай байлгахын тулд өөрөө эргэж шалгадаг байжээ.

	Дуняха, ийм гэж бодоогүй боловч эмгэн ээжийнд нь гаднаас хүн байгааг мэдэж, орохоосоо айжээ. Тэсэх аргагүй даарч, Ташуу гарам хүртэл дөхүүлж өгсөн Матвей хүүгийнд очиж, цонхыг нь аяархан тогшоод нуугдчихжээ. Матвей гарч:

	— Хэн бэ? гэж асуув.

	— Би байна гэж Дуняхыг хэлэхэд, хүү баярлаж:

	— Халуун усны байшинд оч. Галлачихсан дулаан байгаа. Тэнд чамайг нууж байгаад найдвартай газар олъё гэв: 

	Тэгээд Дуняхыг халуун усны байшинд оруулж цоожлоод итгэлтэй хэдэн нөхөд дээрээ очоод:

	— Ангаахай Дуняха эргээд ирсэн шүү гэж хэлэв.

	Хүмүүс дороо цуглаж, юу болж байгааг асууж шалгаахад, Дуняха бүгдийг яриад, муурын чихний тухай дурсаж:

	— Муурын чих харагдаагүй бол ч намайг чоно барьчих байсан шүү гэж ярив.

	Ангаахай минь ядарч туйлдаж, муурын чих үзэгдэх шиг болсон байлгүй гэж бодчихоод цаадуул нь тэр үгийг нь тоосонгүй өнгөрөөжээ.

	— Хоол унд идэж уугаад унтаж амар! Бид чамайг өглөө болтол манаж, хаана нуувал дээр вэ гэдгийг бодоцгооё гэв.

	Дуняд энэ л юу юунаас илүү хэрэгтэй байв. Дулаан газар ирж бие нь нозоороод арай гэж сууж байлаа.

	Жаал юм идэж уугаад унтаж орхив. Матюха, таван залуутай хамт манаанд гарав. Шөнө орой болж анир чимээгүй, Дуняха ийм мэдээ авчирсан хойно залуус чанга чанга яриа биз. Сонин юм дуулах гэж ирсэн бусад хүн ч тэссэнгүй цааш нь дамжуулж, хэрхэх тухай зөвлөцгөөжээ. Нэг үгээр хэлэхэд, хөл үймээн болжээ. Эргүүлийнхэн мэдээд шалгалт хийсэн өдий төдий хүн гэртээ байсангүй, харин Матвейнд гаднын таван хүн дайралджээ.

	— Та нар энд юунд ирцгээв? сэж асуухад, хүн бүр л санаандаа орсныг хэлжээ. Эргүүлийнхэн тэдэнд итгэсэнгүй, нэгжих гэж дайрахад, залуус мод шийдэм барихаас өөр аргагүй болжээ. Эргүүлийнхэн буутай ч гэсэн харанхуйд тэдэнтэй мод шийдмээр үзсэн нь эвтэйхэн ажээ. Залуус тэднийг балбаж гарчээ. Эргүүлийнхэнд хүч нэмэн ирж дөрөв тав дахин олуул боллоо. Залуус нэгийгээ буудуулаад, зугтааж гарчээ.

	Дуняха аль хэдийнээ босож гадагш гарахад Бодлон уулын орой дээр хоёр хэсэг аймшигтай хөх гал дүрэлзэж харагдах нь газрын муур хоёр чихээ уулан дээгүүр цухуйлган, завод руу үсрэх гэж байгаа мэт ажээ.

	— Манайхны гал байна! Хүүхдүүдээ та нар тэр зүгийг зорь! гэж Дуняха хашхираад өөрөө гал руу гүйж одов. Завод даяар үймж хоцорч, аюулын дохио хонх хангинав. Ажилчид гарч хараад, уулын ард түймэр гарав гэж бодоод бас тэр зүг гүйцгээв. Ойртож очсон нэг нь тэр галаас айгаад цаашаа явсангүй зогсов. Дуняха ганцаараа гал руу гүйж очоод хооронд нь орж зогсонгуут

	— Эздийн талынхныг бариарай! Тэдний үе өнгөрсөн шүү! Бусад заводод эднийг хэдийнээ үгүй хийж дуусгажээ! гэж хашхирав.

	Ажилчид олноороо цугларч, эргүүлийнхэн, цагдаа нар яаж ч чадсангүй тал тал тийшээ зугтаав. Гэвч тэд ажилчдын гараас хаашаа зайлах бил ээ? Олонхыг нь барьж авчээ. Гагцхүү захирагч хот руу зугтаачихжээ. Түүнийг л барьж авч чадсангүй алдаа хийжээ. Шоронд дөнгөтэй хоригдож байсан хүмүүсийг бүгдийг суллав. Тэгэхэд л сая гал бөхжээ.

	Маргааш нь бүх ажилчид Бодлон уулан дээр цугларч, Дуняха Сысертийн заводод дуулж мэдсэнээ тэдэнд ярилаа. Гэтэл настан голдуу зарим хүн эргэлзэж:

	— Юу болохыг хэн яаж мэдэх вэ! Өчигдөр чи биднийг дэмий горьдоосон шүү гэлцэв.

	— Охины зөв! Тэгэх л хэрэгтэй юм! Юугаа хүлээж суух юм бэ? Бид өөрсдөө Омельян Иванычийн хүмүүстэй очиж нийлэх хэрэгтэй юм гэж бусад нь Дуняхыг хамгаалав.

	— Ташуу гарам руу явах хэрэгтэй. Тэнд манайхан хоригдож байгаа шүү дээ. Тэднийгээ мартав уу? гэж зарим нь хашхирлаа.

	Хэдэн залуу явж тэндхийн цагдаа нарыг нь цохиж унагаагаад нөхдийн хамт бас Сысертийн таван хүнийг шоронгоос суллаж, Ташуу гармын оршин суугчдыг бүгдийг босгож, ажилчид юу хийж байгааг тэдэнд ярьж өгөв.

	Залуусыг буцаад ирэхэд Бодлон уулан дээр ажилчид маргалдсан хэвээрээ байлаа. Тэднийг эзгүй хоорондуур хөгшчүүл дийлж, ажилчдыг төөрөгдүүлжээ.

	— Өчигдөр бид цагдаа нарыг үхтэл нь зодсон нь болоо юм биш үү? гэж хөгшчүүлийг хэлсэнд, залуус:

	— Хохь нь! гэж хашхирав.

	Ташуу гарамд шоронд хоригдож байсан хүмүүс залуусын талд орж:

	— Айгаад байгаа бол та нар эндээ үлд дээ. Бид явж хувь заяагаа эрье дээ гэлээ.

	Ингэж шуугилдаж байгаад таржээ. Хөгшчүүл үйлээ хүлээгээд үлдэх мөртөө бусдадаа гай тарив. Төдхөн захирагч хотоос цэрэг аваад ирлээ. Сысертээс цагдаа нарыг хөөж авчирч ажилчдыг дор нь дараад авчээ. Захирагч урьд урьдынхаасаа илүү догширч байснаа төдхөн больжээ. Өөрийн хувьд базаахгүй юм дуулаад, ажилчдыг төөрөгдүүлсэн нөгөө өвгөчүүлийг элдвээр аргадаж эхлэв. Ууц нурууны нь шарх эдгэрээгүй өвгөчүүл алдаа хийснээ санаж байв. Хүмүүс нүд үзүүрлэх болсныг мэдээд захирагч оргочихжээ. Тэр цагаас хойш энэ захирагч манай эндхийн заводоор үзэгдэхээ больсон юм. Тийм сүрхий нуугдсан юм уу, эсвэл сайн хүмүүсийн гарт орж хүзүүгээ хуга мушгиулсан байж ч болох юм.

	Залуус, Бодлон уулнаас шууд ой руу явжээ. Матвей тэдний удирдагч нь болжээ.

	Ангаахай Дуняха ч тэдэнтэй хамт яваад өгчээ.

	Тэр зоригт бүсгүйн тухай хүмүүс их ярьдаг байв. Би даан ч тогтоож авч чадсангүй дээ.

	Дуняхын ташуурын тухай яриа л миний санаанаас ер гардаггүй юм.

	Эзэд, Омельян Иванычийг дарж, цаазлахаар авч явснаас хойш Дуняхыг манай энэ нутагт удтал байсан гэлцдэг юм. Заводын дарга нар Дуняхыг барих гэж оролдоод чаддаггүй байжээ. Дуняха сураггүй алга байснаа зам дээр буюу завод дээр хонгор морь унаж ирдэг байжээ. Түүний унасан морь хэнд ч гүйцэгдэхгүй морь бүлгээ. Дуняха, хонгор мориороо гэнэт нисэх мэт довтолгон ирж хэрэгтэй хүнээ башкир ташуураар зодож орхиод алга болно. Дарга нар сандчин бас түүнийг эрэвч Дуняха өөр газар очиж, уурхайн ямар нэг даргыг ажилчидтай харьцаж сур гэж ташуураар зааж зурж явдаг болжээ. Заримыг нь бүр хэвтэрт ортол нь ташуурддаг байлаа.

	Сурамгай хүн явуут, морин дээрээс хүнийг байтугай, чоныг цохиод алчхаж чадна. Үзтэл Дуняха ташуур барьж сайн сурчээ. Хүмүүс түүнийг удтал дурсаж байж билээ. Дуняха, эзнийг нь олж ташуурддаг бөгөөд залуу охидын аль мууг үзэж зовоодог дарга нарыг л бүр хайр найргүй зодно.

	Ажилчид, уурхайн зарим дарга нарт дургүйгээ хүрэхэд

	— Чи тэгж байж Дуняхад ташуураар илбүүлэв дээ гэж занадаг болжээ.

	Дуняхыг олон удаа буудсан боловч, тэр охин суманд оногдсонгүй, азтай төрсөн юм байжээ. Буудах гэж байгаа хүний урдуур муур чихнээсээ гал улалзуулан, Дуняхыг халхалдаг гэж хүмүүс ярьдаг билээ.

	Нэгэнт нүдээрээ үзээгүй болохоор тэр үгийн үнэн худлыг хэн ч ялгаж үл чадна. Буудаад оноогүй хүний үгэнд итгэж яаж болох бил ээ?

	Дэгс буудсан хүнд ямар л аятай байх вэ, заавал шалтаг олно. Наранд гялбаад, нүдэнд шумуул ороод гэнэ үү, эсвэл ухаан самуураад, шумуул хамарт орж, бас яг тэр үеэр мэдрэлийн судас руу хатгуулаад гэхчлэн юу л олж эс хэлэх билээ. Зарим нь онож буудаж чадаагүйгээ нуух гэж муурын чихийг санаанаасаа зохиож ярьсан байж ч болох юм. Ер нь ичиж зовох юм алга. Энэ үгнээс л ийм яриа гарсан билээ.

	Үнэндээ, Дуняха суманд оногдохгүй хувьтай төрсөн охин байж болох билээ.

	— Зоригтой хүнийг уулан дээр зогсож байхад нь ч буудахад оногдохгүй, харин аймхай хүнийг бутан дотор нуугдсан ч сум олж тусдаг гэж өвгөчүүлийн ярьдаг нь учиртай юм шүү.

	Ингэж л заводын дарга нар Дуняхын ташуураас ууц нуруугаа яагаад ч хаацайлж чаддаггүй байсан юм. Дуняхын ташуурт өртөх вий гэж эзэн хүртэл айдаг байсан гэлцдэг сэн. Дуняха ч самбаатай үздэг охин байж билээ.

	Үргэлж зэр зэвсэгтэй хүмүүсийн хамгаалалтад явдаг эзнийг, Дуняха юу боллоо гэж ташуур барьж дайрах бил ээ дээ.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

